
						వికీసోర్స్ నుండి

					

					


					
					
					ఈ పుట అచ్చుదిద్దబడ్డది

జేయించి రాక్షససేన వారించి - యాయోధనోద్యుక్తు లై యేపు మీఱి

యున్నమంత్రులఁ జూచి యుగ్రుఁడై పలికెఁ - గన్నులఁ గోపంబు కడలుకొనంగ

“శ్రీరాముఁ డిప్పు డీసేతువుఁ గట్టి - వీరుఁడై వచ్చి సువేలాద్రి విడిసెఁ.

బటుగతి నామీఁదఁ బగవాఁడు రాఁగ - నిట నిద్రవోవుట యే నేర్పు మీకు?

మి మ్మేమి చేయుదు మిము మంత్రు లనుచు - నమ్మినవీఱిడి నను నండ్రు గాక!1410

కాదు పో మీ రుపేక్షాపరులైన - నాదెస కీడొందునా యివ్విధమున?

సామభేదంబులఁ జక్కఁ గాకున్న - రామునితోఁ బేర్చి రణము సేసెదను"

అని రావణుం డాడ నఖిలరాక్షసులు - దనకిన సిగ్గులఁ దల లెత్తలేక

యూరకుండిరి; యూరకుండ నే లనుచు? - ధీరుఁడై యావేళ దివిజారియైన

రావణుతోడ దర్పంబునఁ దనదు - చేవ దోఁపఁగ నింద్రజిత్తుండు పలికె.

“దేవ! రావణ! సర్వదేవసంఘముల - నావిధంబున గెల్చునంతటి నీకు

నిల యేలఁగా లేని యీరామలక్ష్మ - ణులచేత నేకీడు నూల్కొను నింక

వలదు చింతింప నే వ్రాలినవాఁడ - నలవు చలంబు ధైర్యముఁ గలవాఁడ

నాగపాశంబుల నాకేశుఁ గట్టి - యాగతి నేపనా? యసురాధినాథ!

కాలకేయాది రాక్షసవీరవరులఁ దోలనా? - దానవోద్దురసంగరముల,
1420

మనుజులఁ గృశులఁ దామసుల దుర్బలుల - దనుజేశ! దశరథతనయుల నాకుఁ

జంపుట పెద్దయే సమరఁబులోనఁ? - జంపెద నీమది సందేహపడకు;"




రావణున కతికాయుఁడు నీతి సెప్పుట


మన విని యతికాయుఁ డనువాఁడు పలికె - దనుజేశ్వరునితోడఁ దదజ్ఞులు మెచ్చ

“విను దానవేశ్వర! విశదనీతిజ్ఞుఁ - డను పెంపుతోడ నీయఖిలంబు నెఱుఁగఁ

బరులసొమ్ముల కాసపడక వర్తించు - నరనాథుఁ డిల యెల్లనాఁడును నేలు;

నిది నీతి గతి యని యిచ్చఁ జింతింప - కెదు రెందు లేదని యేల చూచెదవు?

ఇనకులోత్తముఁడు నీ కె గ్గేమి చేసె? - దనుజేశ! నీకు నాతనిదేవి యేల

నీదైనలంకయు నిన్నును జెఱుప - నీదుష్టరాక్షసు లెత్తుకొన్నారు;

గావున సీత రాఘవునకు నిచ్చి - యావిభీషణునకు నట లంక యిచ్చి

యూనినభక్తితో నూరకయుండి - మానితంబుగ బుద్ధిమంతుండ వగుము”
1430

అని పెక్కుభంగుల నతికాయుఁ డపుడు - తనతోడఁ బలుకంగ దనుజేశ్వరుండు

శుకసారణులఁ జూచి క్రూరుఁడై పలికె - "నొకమానవుం డబ్ధి నుఱక బంధించె,

ఘనుఁ డిట్టివాఁ డెందుఁ గలఁ డది చిత్ర - మనయంబు రాముఁ డీయబ్ధిని దాటె

ననుచున్నవారు మీ రాసేనఁ జొచ్చి - ఘనమతులై యెల్లక్రమము వీక్షించి

రం" డని పనిచిన రయమున వారు - దండి వానరవేషధారులై వచ్చి

"https://te.wikisource.org/w/index.php?title=పుట:Ranganatha_Ramayanamu.pdf/331&oldid=430500" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 1 ఫిబ్రవరి 2024న 13:13కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

